
ТЭСТ НА МАРАЛЬНУЮ ПРЫСТОЙНАСЦЬ 

 
Падпалкаўніка Савецкай Арміі Уладзіміра Грачова многія жыхары Сенненшчыны ведаюць 

як ваеннага камісара раёна. На пасаду яго прызначылі ў 1991 годзе. 

– Саюз Савецкіх Сацыялістычных Рэспублік дажываў свае апошнія дні. Хаос панаваў нават 

у арміі. Афіцэры, узрост якіх набліжаўся да пенсійнага, імкнуліся атрымаць пастаяннае жыллё, – 

успамінае пра тую пару Уладзімір Васільевіч.  

Грачоў марыў пра Беларусь. Яму падабаліся някідкая прырода тутэйшых мясцін, людзі, 

якія ўмелі сябраваць, захоўваць вернасць абавязку. У Віцебску нарадзілася яго жонка, жыла 

цешча. Так што прапанову заняць пасаду ваенкама ў Сянно з перспектывай пераводу ў абласны 

камісарыят Уладзімір Грачоў успрыняў як падарунак лёсу. 

Не атрымалася. Пра што ні ён сам, ні члены сям’і цяпер не шкадуюць. Сянно стала 

родным. 

Мы няспешна гартаем старонкі жыццёвай кнігі тамбоўскага хлопца і затрымліваемся на той, 

што прысвечана перыяду, які звязаны са службай у абмежаваным кантынгенце савецкіх войскаў у 

Афганістане. 

– У Кабул я патрапіў маёрам у 1985 годзе на пасаду начальніка аўтатранспартнай службы 

палка. Праслужыў на ёй два гады без аднаго месяца. У нашу задачу ўваходзіла забеспячэнне 

палка боепрыпасамі... 

КамАЗамі, УралАМІ вазілі пераважна снарады да рэактыўных установак залпавага агню 

«Град», іншыя спадарожныя грузы. Іх з СССР да Хайратона (недалёка ад Тэрмеза) дастаўлялі 

цягнікамі, разгружалі. У Афганістан боепрыпасы траплялі на аўтамабілях па горнай дарозе, якая 

пралягала ў тым ліку праз сумна вядомы перавал Саланг. Да Кабула шлях складаў адлегласць 

амаль 500 кіламетраў. Калона ў сто і больш аўтамабіляў пераадольвала яго за двое сутак. 

Рухаліся днём і ноччу. Не радзей чым раз у месяц у кабіне аднаго з аўтамабіляў ехаў маёр Грачоў. 

– Ці часта абстрэльвалі калону душманы? – перапытвае ён і тут жа адказвае: 

– Бывала. Праўда, урону гэтыя абстрэлы нам амаль не прыносілі. Дарогу прыкрывалі 

ўмацаваныя кропкі, у калоне заўжды былі бронетранспарцёры, на аўтамабілях стаялі 

буйнакаліберныя кулямёты. Канешне, не абыходзілася без страт. Часцей за ўсё салдаты, машыны 

гінулі не ад душманскіх куль. Змарыўся вадзіцель за дарогу, страціў пільнасць – і... На перавале 

Саланг, кажуць, рэшткі аўтамабіляў «шураві» ляжаць да гэтага часу. 

Не, Уладзімір Грачоў упэўнены – прафесійнай падрыхтоўкі вадзіцелям, якія служылі ў 

Афганістане разам з ім, хапала. Не згодны ён і з распаўсюджаным меркаваннем, быццам у той 

вайне не прымалі ўдзел сыны генералаў. Служылі – салдатамі, лейтэнантамі, хадзілі ў атаку, гінулі. 

А вось дзяцей старшынь калгасаў, сакратароў райкамаў партыі майму субяседніку сустракаць ні ў 

Кабуле, ні на дарозе Кабул – Хайратон не давялося. Вайна правярае не толькі тых, хто трапляе 

пад кулі, і не толькі фізічную сілу чалавека. Гэта, калі хочаце, тэст на маральную прыстойнасць 

грамадства, якое накіравала афіцэра, салдата на вайну. 



Уладзіміра Грачова нярэдка запрашаюць выступіць перад моладдзю дзеля патрыятычнага 

яе выхавання. Згаджаецца на падобныя сустрэчы падпалкоўнік запасу рэдка. 

– Не ўмею, не ведаю, пра што я павінен казаць, – разводзіць ён рукамі. – Вось і зараз я не 

ўяўляю, каго цікавяць падзеі тых далёкіх гадоў. Ваенная служба ў сям’і Грачовых стала сямейным 

прызваннем. У беларускім войску служыць пляменнік, у расійскай арміі – сын. Як і бацька, 

малодшы Грачоў панюхаў пораху: спачатку ў Чачні, нядаўна – у баях з грузінскай арміяй. Як і 

бацька, ён служыць у паветрана-дэсантных войсках. Як і бацька, ён не лічыць магчымым 

абмяркоўваць загады камандавання. Яго абавязак выконваць іх. Ну а словы? Калі за імі няма 

дзеянняў, няма справы, не вартыя яны нічога. Яны не выхоўваюць, яны не пераконваюць. 

А. Лазюк 

 


